
Tjanna (menjembah): — Baeklah, toeankoe, patik nanti tjoba sampeken ini oetjapan dari toeankoe pada Sri Baginda

Siddharta : — Dan sampèkenlah djoega pada ajahkoe, Tjanna, ini perkata'an : Akoe tida lepasken deradjatkoe sabagi satoe Prins, tapi akoe ingin mendjadi Prins dalem arti jang betoel, didasarken atas pengataoean jang bisa didapat dengen djalan mentjari sendirian di tempat soenji hingga bisa poenjaken itoe sinar penerangan dengen sapenoehnja. Kapan akoe soedah bisa poenjaken itoe, antero doenia aken djadi milikkoe, lantaran akoe soedah berboeat pahala paling besar oentoek sekalian machloek - bilanglah pada ajahkoe — ini doenia aken djadi kapoenja'ankoe dengen berdasar atas akoe poenja katjinta'an padanja. Dari sebab pengharepan manoesia ada bergantoeng pada pakerdja'an dari sasama manoesia djoega, maka akoe sekarang ambil ini tindakan soepaja, dengen menjingkirken diri dari kasenangan doenia, akoe bisa toeloeng doenia poenja kaselametan.

Tjanna (menjembah laloe pelok dan tjioem kakinja Siddhartha) : Kahendak toeankoe patik aken djalanken.

Siddhartha serahken itoe barang-barang samoea di tangannja Tjanna jang menjamboetin sambil berloetoet. Komoedian ia angkat kasih bangoen pada itoe penganter, dan pegang poendaknja.

Siddhartha : — Moelai dari ini sa'at, sasoedah kaoe menjanggoepi aken djalanken titahkoe jang pengabisan, itoe kadoedoekan antara toean dengen hamba akoe hapoesken, dan salandjoetnja kita berdoea ada djadi sabagi soedara. Sekarang selamet tinggal, soedarakoe Tjanna. . . . .! sampe ketemoe lagi ! 

Siddhartha mendjoerah, balik badannja dan masoek

